
Наманган шаҳри
ПРЕСС – РЕЛИЗ

Маданий ва маънавий қадриятлар, анъана ва урф-одатлар бирлаштирган Ўзбекистон, Тожикистон ва Қирғизистон мамлакатлари халқларини биродарликнинг ўзига хос ришталари боғлаб туради. 
Уч халқ асрлар мобайнида ёнма-ён, бир оила аъзоларидек, аҳил-иноқ яшаб келаяпти. Бугунги кунда уч Давлат ўртасидаги самарали, ўзаро манфаатли ҳамкорлик минтақада тинчлик, барқарорлик, хавфсизлик ва изчил тараққиётни таъминлашда муҳим омил бўлмоқда.

Ўзаро қуда-анда бўлиб кетган халқлар ўртасидаги алоқалар тўхтаб қолган, чегаралар ёпилган вақтлар ҳам бўлди. 
Ўзбекистон Республикаси Президенти Шавкат Мирзиёевнинг ташаббуси билан қўшни мамлакатлар билан чегаралар очилганда одамлар қувончи ичига сиғмай йиғлаган, Давлат Раҳбарига чексиз миннатдорлигини билдирган. Мана шунга ҳам қарийб 10 йил бўлмоқда. 
Бугунги кунда бир-бирига қон-қардош халқларнинг борди-келдиси кенг кўламли бўлмоқда. Биргаликда ўтказилаётган тўй-у-маъракалар, байрам тантаналари ўзбек, тожик ва қирғиз халқларини янада жипслаштирмоқда, қардошлик ришталари мустаҳкамланмоқда.
Айни вақтда Наманган вилоятида 10 дан зиёд миллат ва элат вакиллари бир оила фарзандларидек яшамоқдалар. 
Ўзбекистон Республикаси Президенти Шавкат Мирзиёев Тожикистон Республикаси Президенти Эмомали Раҳмоннинг таклифига биноан 31 март куни амалий ташриф билан Хўжанд шаҳрида бўлади.

Ташриф дастурига мувофиқ, Ўзбекистон, Тожикистон ва Қирғизистон етакчиларининг қўшма учрашуви ҳамда икки томонлама музокаралар ўтказилиши режалаштирилган. 

Кун тартибидан мамлакатларимиз ўртасидаги дўстлик, яхши қўшничилик ва стратегик шериклик муносабатларини янада мустаҳкамлаш, савдо-иқтисодий ва маданий-гуманитар ҳамкорликни кенгайтириш масалалари ўрин олган.

Тадбир якунида Ўзбекистон, Тожикистон ва Қирғизистон давлат чегараларининг туташ нуқтаси тўғрисидаги шартномани имзолаш кўзда тутилган.
Бу қувончли хабарни уч мамлакат халқлари катта хурсандчилик билан кутиб олди. Шу боис, жойларда Наврўз сайллари, Рамазон Ҳайити байрами зўр шоду хуррамлик билан ўтмоқда. Наманган вилоятида истиқомат қилаётган турли миллат ва элатлар бунда фаол иштирок этмоқдалар.
Вилоятимиздаги ўзбек, тожик, қирғиз ва бошқа миллатлар вакиллари мазкур жараёнларни “Дўстлик ва ҳамжиҳатлик улуғланган юрт”, “Ватан ягонадир, Ватан биттадир!”, “Қудратимиз - бирлик ва ҳамжиҳатликда!”, “Қўшничилик-минг йилчилик!”, "Ҳайит байрами – эзгулик, шукроналик ва меҳр-оқибат байрами" шиорлари остида кенг нишонламоқдалар.
Хусусан, 29-30 март кунлари Наманган вилоятида турли миллат вакилларини бирлаштирувчи байрам тадбирлари юқори савияда ташкил этилди. Давлатобод, Чортоқ, Учқўрғон, Уйчи, Янгиқўрғон, Косонсой, Чуст ва Поп туманларидаги маҳаллаларда дўстлик ва ҳамжиҳатлик руҳидаги тадбирлар ўтказилди.
Хусусан, Давлатобод туманидаги “Елхон”, Чортоқ туманидаги “Сарой” ва “Кесканёр”, Янгиқўрғон туманидаги “Оқтепа” ва “Қизилёзи”, Косонсой туманидаги “Ўрикзор” ва “Чорбоғ”, Чуст туманидаги “Шербулоқ”, “Дамобод” ва “Бибиона”, Поп туманидаги “Наврўз”, “Шайхон”, “Майдон” маҳаллаларида ўтказилган байрам тадбирлари кенг кўламдаги маданий-маърифий лойиҳалар билан бой бўлди.
Байрам тадбирлари доирасида маҳаллалар ҳудудида миллий анъаналар ва қадриятларни тарғиб этувчи турли маданий дастурлар ташкил этилди. Айниқса, Давлатобод туманидаги “Елхон” маҳалласидаги сайлда қирғиз, Косонсой туманидаги “Ўрикзор” маҳалласида ўтказилган тадбирда тожик миллатига мансуб аҳоли фаол иштирок этиб, миллий қўшиқлар ва рақслар ижро этилди.

Тадбирлар давомида миллатлараро тотувлик, дўстлик ва бирдамликни тараннум этувчи шеърий чиқишлар ва турли маданий кўнгилочар тадбирлар ҳам ташкил қилинди, амалий санъат ва ҳунармандчилик буюмлари кўргазмалари ташкил этилди. 
"Жонли устахона" форматида гиламдўзлик, кулолчилик ва ёғоч ўймакорлиги каби ҳунармандчилик йўналишлари намойиш қилиниб, меҳмонларга ўз қўллари билан миллий безаклар тайёрлаш имконияти яратилди.

Миллий ўйинлар – "Оқ теракми – кўк терак", "Куч синаш", "Арқон тортиш", "Чиллак", турли спорт мусобақалари ўтказилди. Шунингдек, дорбозлар чиқишлари ва "Варраклар сайли" ташкил қилинди.

"Адабий кўприк" композицияси доирасида қўшни давлатларнинг буюк аждодлари адабий меросини акс эттирувчи китоблар кўргазмаси ташкил қилинди. 
Ёшлар ўртасида дўстлик ва ҳамжиҳатликни, тинчликни мустаҳкамлашга қаратилган расмлар танловида ўғил-қизларимиз фаол қатнашдилар. "Меҳр-оқибат дастурхони" шиори остида турли миллатларнинг миллий таомлари кўргазмаси намойиш этилди. Буюк аждодларимиз ҳамда қўшни давлатларнинг мутафаккирлари, ёзувчи ва шоирларининг дўстлик ва ҳамжиҳатлик ҳақидаги асарлари бўйича китобхонлик танловлари ўтказилди.

"Наврўз учун 10000 табассум" хайрия акцияси доирасида етим болалар, ногиронлиги бор инсонлар ва кам таъминланган оилаларга совғалар топширилди. Театр вакиллари томонидан Ўзбекистон ва қўшни давлатларда етишиб чиққан буюк алломалар сиймоси гавдалантирилган саҳна кўринишлари намойиш этилди.

Турли миллат вакилларининг фольклор-этнографик ансамбллари бадиий чиқишларини намойиш этиб, рақс ва ашула, миллий мақом, халқ оғзаки ижодиёти асарлари ва лапарлар, айтишувлар бўлиб ўтди. 
"Либосларда жилоланган қадрият" шиори остида турли миллат вакиллари томонидан миллий либослар намойиш этилди. Тадбир якунида мамлакатимизнинг етакчи санъаткорлари томонидан "Тинчлик учун" қўшиғи ижро этилди, кабутарлар осмонга учирилди.
Байрам доирасида "Ҳайит оши – тинчлик, дўстлик ва бағрикенглик оши" шиори остида маҳалла аҳолиси учун эҳсон тадбирлари ташкил этилмоқда. Уйидан чиқа олмайдиган беморлар ва кекса авлод вакилларининг ҳолидан хабар олиняпти.
Байрам тадбирлари 31 март куни ҳам 9 та тумандаги турли миллат вакиллари истиқомат қилаётган 25 та маҳаллада давом этади.
Мазкур байрам тадбирлари юртимизда истиқомат қилаётган барча фуқароларнинг ҳамжиҳатлиги, бирдамлиги, аҳиллиги ва тотувлигини янада мустаҳкамлашга хизмат қилади.   
Наманган вилояти ҳокимлиги Ахборот хизмати.

Наманган вилоят ҳокимлиги Ахборот хизмати: Наманган шаҳри, Истиқлол кўчаси, 57 уй
Тел/факс: 8 (369) 227-29-30 E-mail: namangan@umail.uz 


